
پێشەكی
زۆرجار لە دنیای رۆشنبیری كوردیدا بەرهەمگەلی ناوازە بوونەتە 
ووتار  و  رەخنە  و  نوسین  لاوازی  یاخود  نەبوون  قوربانی  بە 
بەهۆی  ئەوەش  بەرهەمەكە،  بەرباسی  خستنە  و  لێكۆڵینەوە  و 
و  هەژار  كایەیەكی  تەوسیقكردن  یاخود  رەخنە  كایەی  ئەوەی 
گرنگی پێنەدراو بووە و بەو هۆیەشەوە هەر كارێكی هونەری و 
ئەدەبی چەندە داهێنان و نوێكاریشی تێداكرابێت بە تێپەڕبوونی 
نەوەی  بە  داهاتوودا  قۆناغەكانی  لە  و  چووەتەوە  بیر  لە  كات 
كوردییە  شانۆی  رەوتی  نمونەش  زیندوترین  بووە،  نامۆ  نوێ  
كە دەوترێت تەمەنی رەوتەكە نزیكەی سەدەیەكە بەڵام دەبینین 
تەمەنی نویسن و لێكۆڵینەوە دەربارەی بەرهەمەكانی ئەو رەوتە 
زۆر كەمترە لە تەمەنی رەوتە شانۆییەكە، ئەمەش ئاماژەیە بۆ 
ئەوەی كە هێندەی بیر لە زیادكردنی كارەكان كراوەتەوە هێندە 

بیر لە تەنزیركردنیان نەكراوەتەوە.
 نوسین لەسەر كار و بەرهەمی خۆت رەنگە كارێكی تاڕادەیەك 
نامۆ بێت بە دنیای ئەدەب و هونەری كوردی، بەو پێیەی نوسەر 
قسەی  خۆی  بەرهەمی  لەسەر  كەمتر  كورد  هونەرمەندی  یان 
بەجێهێشتووە،  تر  كەسانی  بۆ  ئەركەی  ئەو  زیاتر  و  هەبووە 
قسە  قابیلی  كە  هەیە  خۆی  هۆكارگەلی  ئەمەش  بێگومان 

لەسەركردنە بەڵام لە شوێنی خۆیدا.
كارێك  گرنگترین  كەركوك  ئەزمونگەری  شانۆی  تیپی  لە  ئێمە 
قسەكردن  زانییوە،  خۆمان  كاری  باشترین  بە  و  كردمان  كە 
بەپلەی  ئەوەش  خۆمان،  بەرهەمەكانی  لەسەر  نوسینە  و 
وەك  دواتریش  و  بەرهەمەكان  زیندووهێشتنەوەی  بۆ  یەكەم 

هەوڵدانێك بووە بۆ دروستكردنی رەوتێكی تیۆری لە پاڵ رەوتە 
شانۆكەمان  بۆ  كارێك  توانیبێتمان  بەوهیوایەی  شانۆییەكەمان 

بكەین مایەی شانازی و پێزانین بێت.
ئەم نوسینانەش چەپكێكن لەو ووتارانەی كە لەسەر بەشێك لە 

بەرهەمەكانی تیپی شانۆی ئەزمونگەری كەركوك نوسراون.

شكۆ عومەر
كەركوك
30 ئازاری 
2014

تێفكریینە  بەڵكو  نیە  حەز  تەنها  شانۆ  لێرەدا  ئیدی 
قوڵەكان شانۆ دێننە ئاراوە

لە  كەركووك  ئەزموونگەری  شانۆی  تیپی  )زەرووریەتی 
ساڵیادی دامەزراندنیدا(

و  نەبوون  ئاڕاستە،  بێ   و  پەرتەوازە  شانۆیی  نێوەندێكی 
بیرنەكردنەوە لە پڕۆژەی شانۆیی، نمایشگەلێكی زۆر و كەمترین 
بارگاوی  بۆ  هەوڵنەدان  و  شانۆ  بۆ  زۆر  حەزێكی  مەعریفە، 
كردنی عەقڵ بە زانستەكانی شانۆ و...هتد، ئەمانە واقعی شانۆی 
كەركوك بوو بەر لە دروست بوونی تیپی شانۆی ئەزموونگەری 
كەركوك و ئەم تیپەش زادەی ئەو دۆخە چەقبەستووە بوو، بە 
مانایەكی تر ئەوە خواستی گۆڕەپانی چۆڵی ئەوە شارە بوو كە 
وا بە زوویی )تیپی شانۆی ئەزموونگەری( تێیدا گەشەی كرد و 
لە ڕێی ئەزموونەكانیەوە ڕایگەیاند كە ئیدی شانۆ لێرەدا تەنها 
حەز نیە بەڵكو تێفكریینە قوڵەكان شانۆ دێننە ئاراوە و شانۆ ئەو 
موعاناتی  و  كۆمەڵگا  هەنوكەییەكانی  كێشە  كە  نیە  كڵاڕۆژنەیە 
كۆمەڵایەتی تێدا بخرێتە ڕوو، بەڵكو ئەو پانتاییەیە كە دووایین 
بكرێت.  بەرجەستە  تێدا  شانۆ  بۆ  تێگەیشتنەكانی  تازەترین  و 
ئەزەلییەكانی  گومانە  و  پرسیار  كە  پانتاییەیە  ئەو  شانۆ  ئیدی 
شانۆكاران  لە  بەشێك  هەرچەند  دەخرێنەڕوو.  تێدا  مرۆڤی 

تیپە  ئەو  بوونی  دروست  پێیانووایە  و  دەكەن  بارە  لەو  نكۆڵی 
هیچ گۆڕانێكی لە هاوكێشەكان نەكرد، بەڵام  لە هەموو شوێنێك 
هەرووایە بۆ قسە لەسەر هەر بابەتێك دروست وایە بەڵگەكان 
گفتوگۆیە  ئەو  سەرچاوەی  دۆكیۆمێنت  و  كاغەز  سەر  بخرێنە 
بێت نەك زۆرترین قسە و نەسەلماندنی كەمترینیان، بۆیە منیش 
شانۆی  ئاقاری  ئەزموونگەری  تیپی  دەڵێم  دۆكیۆمێنتەوە  بە 
كەركوكی گۆڕی و وای لە شانۆكارانی شارەكە كرد كە بە ئاگا 
كۆی  )بڕوانە  نەكەن  شانۆدا  لە  كار  حەزەوە  بە  تەنها  بێنەوە 
ژمارەكانی گۆڤاری شانۆكار(، بەر لە دامەزراندنی ئەو تیپە جگە 
لە چەند دیاردەیەكی شانۆیی)ئەمە گشتاندنێكی سەد دەر سەد 
نیە( كەمترین نمایش لەسەر ڕێبازە زیندووەكانی شانۆی جیهانی 
كرابوو، هیچ گرووپێك بە مەبەستەوە شانۆی لە هۆڵ نەهێنایە 
دەرێ ، كاتێ  كە چەند شانۆكارێك لە دەرەوەی بیناسازی شانۆ 
بەواتایەكی  نەكرد،  ڕەوتەكە  لە  گۆڕانێكیان  هیچ  كرد  كاریان 
هەر  بكرایە  ئاساییەكانیش  هۆڵە  نێو  لە  كارانە  ئەو  ئەگەر  تر 
هەمان ئەنجامی دەبوو، بە مانایەكی دیكە ئەوەنەبوو ئەزموونەكە 
ناشانۆیی  یان شوێنێكی  بەرز  بینایەكی   لە سەر  كە  بخوازێت 
ئەزموونگەری  تیپی  كە  بێت  ئەوە  وەك  یان  بكرێت  نمایش 
شوێنی  گۆڕینی  و  ناتەبا  )پانتایی  دەكەنەوە  لەسەر  جەختی 
مێژوویی و كەلەپوری بۆ پاتناییەكی شانۆیی(. هیچ تیپێك هەوڵە 
كردارییەكانیان تیۆریزە)تنڤیر( نەكرد، تەواوی بەڵگە و نوسین و 
دۆكیۆمێنتەكان لەسەر كارەكان لە چەند ڕاپۆرتێكی ڕۆژنامەوانی 

زیاتر تێناپەڕێت.
بەكارهێنانی دەنگ وەك میحوەرێكی سەربەخۆی زمان، یەكێكی 
قۆناغی  لە  كە  ئەزموونگەری  تیپی  داهێنانەكانی  لە  بوو  تر 

دووەمی ئەزموونەكانیدا بنەما و ماتریالێكی سەرەكی بوو، بەر 
لەوان ئەم چەمكە تەواو نامۆ بوو بە شانۆی كەركوك و هیچ 
دەرهێنەرێكیش لە ئەنجامی قووڵبوونەوە لە شانۆدا دەنگی نەخستە 
بەڵام  لێنەكرابووەوە،  بیریشی  هەر  بەڵكو  نمایشەكانییەوە،  نێو 
تیپی شانۆی ئەزموونگەری هەموو ئەم ئەركانەی بەجێگەیاند و 
بەڵكو كردنی بە مۆركی خۆی، ئەوە تیپی ئەزموونگەری بوو كە 
لە قۆناغی یەكەمی ئەزموونوكانیاندا دوو بەرهەمی بۆ شانۆی 
بۆ  تری  نمایشێكی  و  هەژار  شانۆی  بۆ  یەكێك  و  توندوتیژی 
شانۆی ژووری تایرۆف تەرخان كرد و لەگەڵ هەر یەكێك لە 
ئیشەكانیدا بە ووردی  لەسەر دوایین پێگەیشتن و  خاڵە تازەكان 
بۆ  شییدەكرانەوە  و  دەكرا  لێكۆڵینەوە  و  دیراسە  ئسلوبەكە  و 
بەرچاو ڕوونی شانۆكاران و دواجاریش دەچوونە ئەرشیفەوە، 
چونكە یەكێك لەو خاڵانەی كە ئەم تیپە بڕوای پێیەتی، تیۆریزە 
ئەم  بەرئەوەی   لە  شانۆییەكانە،  ئەوموونە  ئەرشیفكردنی  و 
ئەزموونانە لە ئەنجامی تێفكرین و ووردبونەوەی قوڵ بەرهەم 
هاتوون نەك تەنها حەزێكی كاتیی، ئەكرێ  لە داهاتوودا ببن بە 
بیەوێ   كە  لایەنێك  گروپ  و  هەر كەس  بۆ  و سەرچاوە  بنەما 
لێببینێت.  سوودی  و  بوەستێت  ئەزموونانە  جۆرە  ئەم  لەسەر 
لە دووەم قۆناغی ئیشكردنیشدا خۆیان تەرخان كرد بۆ ئەوەی 
و  نەكەن  قەتیس  كەركوكدا  لە  تەنها  نمایشەكانیان  ئیدی  كە 
تەواو  وێنەیەكی  و  ببن  ئاشنا  كوردستان  تری  شارەكانی  بە 
شانۆی  بە  سەبارەت  دەرەوە  شانۆكارانی  لای  لە  پۆزەتیڤ 
ـ  )یادەوەری دەنگ2  كەركوك دروست بكەن و ئەزموونەكانی 
جوانترین مردن ـ شەرابی سێو و تونێل(یان لە شارەكانی كۆیە و 
ڕانیە و هەڵەبجە و دەربەندیخان نمایش كرد، شانۆكارانیان لەو 

قاڵبە دەركرد كە تەنها وەك بینەرێك بێن بۆبینینی نمایشەكان 
و دوابەدوای هەر ئەزموونێكیان لەڕێی مێزگرت و چاوپێكەوتن 
بۆ  گۆ  دەهێنایە  شانۆكارانیان  و  بینەر  ڕەخنەییەوە  كۆڕی  و 
لەگەڵ  لەسەر شانۆ،  بۆچوونی خۆیان  بە خاوەنی  ببن  ئەوەی 
پرۆسەی  دوای  لە  كە  بدرێت  بەوە  ئاماژە  ئەبێت  ئەمانەشدا 
كە  نێوەندەكەوە،  هاتنە  سەرەتایی  گەنجی  جیلێكی  ئازادییەوە 
رەوتە  ئەو  ئەو  درێژكراوەی  نەیاندەویست  سەرەتاوە  لە  هەر 
ئیشكردنەی  جۆری  لەو  زۆر  ئەوان  تموحی  بن،  بێسەروبەرە 
كەركوك زیاتر بوو  بەوەی كە لەو كاتەدا كاری زۆر جیاوازتریان 
)نامۆ(  نمایشی  جۆرەش  ئەو  زیندووی  نمونەی  دەكرد  نمایش 
دەرهێنانی شانۆكار فریاد ئەحمەد بوو كە هەرچەند بە ئاگاییەكی 
زۆری شانۆییشەوە ئیشی لەسەر نەكرابوو بەڵام ئەم قسەیە بەو 
مانایە نا كە لە ئاستی نمایشە باوەكانی ئەوسای كەركوك بێت نا 
بەڵكو سەركەوتوویی ئەو گروپە گەنجە لەوەدابوو كە هیچكات 
خۆیان بە شانۆ و شانۆكارانی كەركوك پێوانە نەدەكرد، بەڵام بە 
حەقەت ئەبێ ئەم نمایشە بە یەكێك لە نمایشە ئەزموونكارییەكانی 
مێژووی شانۆی كەركوك ئەژمار بكرێت، بەوەی بنەمای كارەكە 
گوتارێكی  هەڵگری  و  ئامادەكرابوو  ئەكتەر  جەستەی  لەسەر 
ئەوكاتی كەركوك، هەڵبژاردنی دەقی  لە شانۆی  بوو  جیاوازتر 
دوای  لە  دروست  شێوازە،  ئەو  لەسەر  ئیشكردن  و  بێهوودە 
پرۆسەی ئازادیەوە بوو بوو بە یەكێك لە خەونە گەورەكانی ئەو 
نەوە شانۆكارە گەنجە، پێمووایە ئەمەش لە چەند ڕەهەندێكەوە 
بەو  پەیوەندی  لەوانە  یەكێك  رەنگە  كە  دەگرێت،  سەرچاوە 
دۆخە شێواوەوە هەبێت كە لەو كاتەدا بەگشتی تاكی كەركوكی 
ئەو  خودی  سەرهەڵدانی  دۆخی  هاووشێوەی  یانی  تێیكەوتبوو 

ڕێبازە )بێهوودە - ئەبسێرد( لە دوای جەنگی دووەمی جیهانی 
ئەسڵەن  هاتبوو  وا  سەرلێشێواویەكی  توشی  مرۆڤایەتی  كە 
ئەو  ئەنجامی  لە  وایلێهات  ئاكام  تا  ئەژێت،  بۆچی  نەیدەزانی 
بیكیت،  ڕێبازە)یونیسكۆ،  ئەو  رێبەرانی  ژیانەوە  بەربەرییەتەی 
لێرەدا  بەڵام  بكەن،  ئەفراندن   و  داهێنان  توانیان  ئەدامۆف...( 
نەوەیەی  ئەم  عەجەبەن  ئەویش  پێشەوە  دێتە  پرسیارێك 
شانۆكارە گەنجەكانی ئێرە ئەتوانن بگەن بەو خاڵەی كە فیعلەن 
ئیبداع  تێكەوتووە  ئاڵۆزەی كە كۆمەڵگای  بارە  ئەو  ئەنجامی  لە 
و داهێنان بكەن؟ ڕەهەندێكی تری ئەوەیە كە لە دوای2004ەوە 
كەركوك  بۆ  هەولێرەوە  لە  گەڕاوە  تازە  گەنجی  شانۆكارێكی 
زنجیرەیەك نمایشی لە شێوازی عەبەس پێشكەش كرد، كە بە 
عەقڵی  لە  یاخی  تازەی  جیلێكی  دەركەوتنی  مژدەی  كارەكانی 
باش  تاڕادەیەكی  توانی  و  ڕاگەیاند  كەركوكی  ئصوڵیی شانۆی 
ئاڕاستەی ڕەوتەكە بگۆڕێت و كاریگەری بەسەر تەواوی شانۆی 
ئەوكاتی شارەكەوە هەبێت، هەرچەند ئەمیش خاوەن ئاگاییەكی 
ئەوە  كە  هەبێت  لەوە  گومانی  نییە  كەسێك  بەڵام  نەبوو  تەواو 
)كۆسرەت عەبدولڕەحمان( بوو دەسپێكی ئەو قۆناغەی ڕاگەیاند 
و خۆی و هاوكارەكانی  تا چەند ساڵێكیش كارەكتەری سەرەكی 
شانۆی كەركوك بوون، دواترش هەر ئەوان بوون بە دەستەی 
چونكە  كەركوك،  ئەزموونگەری  شانۆی  تیپی  دامەزرێنەری 
ئەوان پێچەوانەی عەقڵە بەستووەكانی شانۆی كەركوك بیریان 
دەكردەوە، كە زانییان ئەتوانن لە لابۆرەكەی تیپی ئەزموونگەری 
ئەزموون بكەن بەڵام بە ئاگاییەكی تەواوی شانۆیەوە لە سیاقی 

ئەو تیپەدا خۆیان ڕێكخستەوە.
یەكێكی تر لەو وەرچەرخانە زۆر گرنگانەی كە لە دوای دروست 

بوونی تیپی ئەزموونگەرییەوە ڕوویدا ئەوەبوو كە ئەم تیپە توانی 
قەبارەیەكی  و  دیزایین  بە  ڕەخنەیی  و  تیۆری  گۆڤاری  یەكەم 
و  تێز  دوایین  و  دەربكات  كەركوك  شاری  مێژووی  لە  باش 
ئاشنا  كەركوك  شانۆكارانی  بە  جیهانی  شانۆی  تێڕونینەكانی 
بكات و تاكو ئێستا توانراوە)8( ژمارەی لێدەربكرێت. بڕیاریشە 
گەیشتووە  پێی  كە  ئەوبانگهێشتنامانەی  بەپێی  لەمساڵدا  هەر 
بەشداری چەند ڤیستیڤاڵێكی جیهانی بكات و نوێنەرایەتی شانۆی 
كەركوك بكات. بۆیە ئیدی تیپی شانۆ ئەزموونگەری كەكووك لە 
چوارچێوەی تیپێكی نۆرماڵ دەرچووە و نامەیەكیشی ئاراستەی 
شانۆكاران و ڕۆشنبیرانی كوردی كرد كە ئیدی مێژووی شانۆی 
كەركوك بەبێ تیپی ئەزموونگەری ئەستەمە و ئەو تیپە یەكێكە 

لە وێستگە سەرەكییەكانی ئەو مێژووە.

* ئەم ووتارە پێشكەشە بەوانەی كە ئەو تیپەیان دامەزراند.



13

شانۆی ئێمە شانۆی بینین و هەستپێكردنە

جیاوازی  خاڵی  ئامادەكراودا  سیناریۆیەكی  لەگەڵ  مامەڵەكردن 
ئەم ئەزموونە بوو لەگەڵ ئەزموونەكانی تری ئەو گروپە، كە ئەمە 
وایكردبوو ئێمە ئەمجارە تا ڕادەیەك پابەند بین بە هێڵكارییەكی 
ئامادەكراوەوە و زیاتر لەسەر ئەو هێڵانە بڕۆین كە سیناریۆكە 
بە  كە  نەبوو  پێشوو  جارەكانی  وەك  واتا  دیاریكردووین  بۆی 
تەنها بیر و خەیاڵی دەرهێنەر و ئەكتەرەكان دروستكەری نمایش 
بن، بەڵكو ئەمجارە لەپاڵ ئەوانەدا سیناریۆ هەیە داوامان لێدەكات 
كە پابەندی بین، ئەو سیناریۆیەش )جان دمو و وحشە الغروب(
كەركوكی  گومناوی  شاعیری  لەسەر  كە  القصب(ە،  )صلاح  ی 
)جان دمۆ( نوسراوە، جان شاعیرێكی مەسیحی شاری كەركوكە 
دوای ئەوەی كە داهێنانی لە شیعردا كردووە و لە عێراق و دنیای 
ئەدەبیاتی عەرەبیدا ناسرا ئیدی سەختی ژیان كردی بە كوڕی 
جادە و مەیخانەكان و بە تەواوی بووە یەكێك لەو سەعلوكانەی 
كە هەموو ژیانی بەسەرخۆشی لەسەر شەقامەكاندا گوزەراند، 
تا دواجار لە غوربەتا و لە ئوسترالیا هەر بەسەرخۆشی مرد، 
و  وەحشەت  ووشە  مانای  بە  دەمۆ  جان  ژیانی  كۆتاییەكانی 
تەنیایی و وێرانە و دوور لە هەموو شتێك بوو. قەصەبیش بەو 
پێیەی كە هاورێی بووە و سەرسام بووە بە شاعرییەتی جان دمۆ 
بۆیە ئەم سیناریۆ وێنەییەی بۆی نوسیووە. خۆ ئەگەر بپرسرێت 
بۆ ئەم دەقە دیاریكراوە بۆ ئیشكردنی ئەزموونكارانەی گروپی 
داهێنانی جان  ئەوا بێشك دەڵێن گومناوی و  كلتوری؟  شانۆی 
دەمۆ لە شیعردا و دواتر كەركوكییبوونی هۆكاری دیاری كردنی 

سیناریۆ  بۆ  سەرسامیمان  لەپاڵ  ئەمە  هەڵبەت  بووە  دەقە  ئەم 
ئەفسوناوییەی  ئەتمۆسفێرە  ئەو  دروست  كە  نوسراوەكەش 
تێدایە كە ئێمە و ئیشەكانی ئێمە دەیخوازێت، بۆیە ئەمجارە كاتێ  
دەستی  بە  كەركووكەوە  قەڵای  خانوەكانی  لە  یەكێك  چووینە 
نوسراومان  سیناریۆیەكی  خۆماندا  لەگەڵ  و  نەڕۆیشتین  بەتاڵ 
بردە ژوورەوە و لە ئەنجامی گەران و پڕۆڤەكاندا نمایشێكمان 
دروست كرد كە نەك هەر لە شانۆی باوی كەركوك بەڵكو لە 

تەواوی ئەزموونەكانی تری خۆشمان جیاواز بوو.
بە  كرابوو  ئەكتەرێك  دا  خۆرئاوابوون(  )تەنیایی  ئەزموونی  لە 
ئەكتەری  سێ   و  دمۆ(  )جان  واتە  نمایش  سەرەكی  میحوەری 
یادەوەری  كە  دەبینی  دمۆیان  جان  تارماییەكانی  ڕۆڵی  تریش 
خاڵە  لە  دیكە  یەكێكی  دەكرد،  بەرجەستە  جانیان  ڕابردووی  و 
لەسەر  بوو  ووردمان  ئیشكردنی  ئەزموونە  ئەم  جیاوازەكانی 
نواندن كە لە ئەزموونەكانی تردا هێندە بە ووردی كار لەو لایەنە 
لەسەر  كار  ئەوەندەی  پێشوودا  ئیشەكانی  لە  واتا  نەكرابوو، 
دروستكردنی كوتلە و بارستایی دەلالی و دروستكردنی خیتابی 
فەلسەفی و قوڵ  كرابوو هێندە ئیشمان بە ووردەكاری نواندن 
نەبوو بەڵام لە ئەزموونی )تەنیایی خۆرئاوابوون(دا بەمەبەستەوە 
نواندن كردبووەوە، ئەمەش بەشێكی  لە ووردەكاری  جەختمان 
دەگەڕایەوە بۆ زەرورەتی ئەو حاڵەتە لە دەقەكەدا و بەشێكیشی 
جۆری  بەسەر  كە  هەیە  ڕیشەییەوە  گۆڕانە  بەو  پەیوەندی 
ئیشكردنی  فەزای  ئەوەشدا  لەگەڵ  هاتووە،  ئێمەدا  ئیشكردنی 
لە  یەكێك  ببێتە  نواندن  كە  وایدەخواست  ئەزموونەدا  لەم  ئێمە 
ڕەكیزە بنەڕەتیەكانی ئیش، بە هۆی جیاوازی لە ئاستی شوێن 
و بوونی زیاتر لە چەند پانتاییەكی نا هاوتا و جیاواز بۆ نواندن 

كە نەدەكرا تەنها بە نواندنێكی سەرپێییانە بینەر ڕازی بكرێت ، 
بە دڵنیاییەوە ئەمەش ئەوە ناگەیەنێت كە لایەنی گوتاری فكری و 
ستاتیكی نمایش فەرامۆش كرابێت، بە پێچەوانەوە ئەمجارە قوڵتر 
دووەمی  بەشی  تەواوی  لە  ئەمەش  كرابوو  لایەنانە  لەو  ئیش 
نمایشەكەدا دەردەكەوت كاتێ  ئاوێنەیەكی گەورە لە ناو یەكێك 
لە دەرگاكان بە قوماشێكی سپی داپۆشراوە و هەڵواسراوە، بەڵام 
خۆیان  ڕابردووی  لە  دمۆ  جان  تارماییەكانی  لە  دووان  دواتر 
یاخی دەبن و ئاوێنەكە دەشكێنن، ئەمەش بۆخۆی وەكو هەموو 
ئیشەكانی تری ئەزموونگەری كراوەیە  لەبەردەم  ئەتویلی جیاواز 
و بینەر سەربەست دەبێت لەوەی كە شكاندنی ئەو ئاوێنەیە چۆن 
لە  كە  ڕەشەكە  قوماشە  پارچە  بەكارهێنانی  یاخود  لێكبداتەوە، 
دەلالەتی  چەندین  ئەكتەرەكانەوە   لەلایەن  بەكارهێنانیەوە  ڕێی 
جیاوازی ئاراستەی بینەر دەكرد. یەكێكی تر لە خاڵە جیاوازەكانی 
ئەم ئەزموونە گۆڕانكاری ریشەیی بوو لە جلوبەرگدا بەوەی كە 
جلێكی  پێویستە  ئیدی  بڕوایەی  ئەو  گەیاندمانیە  ئەزموونە  ئەم 
تایبەت و سادە و گشتگیر بۆ تەواوی ئیشەكانمان دیاری بكەین 
و كردیشمان، واتا ئیدی ئەو جلەی كە لەم ئیشەدا بەكارمانهێنا 
ئەبێت بە جلی هەموو نمایشەكانی داهاتووشمان، بەڵام ئەوەی 
كە گۆڕانی بەسەردادێت تەنها ڕەنگی جلەكەیە و دیزاینی جلەكە 
هەر وەكو خۆی دمێنێتەوە، ئەمەش بۆخۆی دەسكەوتێكی گرنگی 
ترە كە ئەم نمایشە پێیبەخشین. ئامادەیی مۆسیقار لە نمایشدا 
و  ئەكتەرەكاندا  هاوشانی  لە  دەستیەوە  ئامێرەكەی  و  بەخۆی 
لە  بوو  دیكە  یەكێكی  نمایشدا  پرۆسەی  لە  بەشداریكردنیان 
كاریگەریی  كە  خۆرئاوابوون(،  )تەنایی  نمایشی  جیاوازییەكانی 
نەبوو  كەمتر  هیچی  نمایش  ئەتمۆسفیری  خولقاندنی  بۆ  ئەوان 

لە كاری ئەكتەرەكان و بگرە لە هەندێ  شوێندا حزوری مۆسیقا 
سەرنجڕاكێش  جوولەیەكی  ئەكتەر  ئەبوو  بوو  سەرەكی  هێندە 
لەگەڵ  بەڵام  خۆی،  لای  بگەڕێنێتەوە  بینەر  تەركیزی  تا  بكات 
ئەوەش ئەم حاڵەتە نمایشەكەی لە شانۆوە نەگۆڕی بۆ ئۆپەرێت 
چونكە تەواوی مۆسیقارەكان تەنها بە دەستیان و ئامێرەكانیان 
قوماشی  بە  جەستەیان  تەواوی  و  دەكرد  نمایشیان  بەشداری 
سپی داپۆشرابوو واتا زیاتر وەكو بارستەیەك دەبینران تا وەكو 

ئەكتەر.
پانتایی ناتەبا ئەو چەمكەیە كە لە زۆربەی ئیشەكانی پێشووماندا 
قوڵتر  نمایشەدا  لەم  بەڵام  پێیدەكرد،  كارمان  و  كارمانهێنا  بە 
لەم چەمكەدا ئیشمان كرد و ڕووبەڕووی بووینەوە، بەوەی كە 
ئەمجارە شوێنی نمایشمان تەنها پانتاییەكی ئاسایی نەبوو بەڵكو 
)حەوشەی  نواندن  بۆ سەكۆی  گۆڕان  جیاواز  شوێنی  چەندین 
یەكەم، سەربان، دوو ژووری جیاواز، سەر پەیژەكان، حەوشەی 
هەموو  دووەم....(  خانووی  سەرەوەی  قاتی  دووەم،  خانووی 
ئەم شوێنانە لەبەردەم ئەكتەردان بۆ نواندن بۆیە  دروست لە 
پێبێت  باوەرپێكەری  ئەلتەرناتیڤێكی  دەرهێنەر  ئەبێ   حاڵەتەدا 
نمایش و  بۆ شوێنی  ناشانۆییە  ئەم هەموو شوێنە  بۆ گۆرینی 
هەروەها  و  دایبرێژێتەوە  نمایشەكە  پێویستی  پێی  بە  دووبارە 
بوون  زاڵ  بۆ  بەكاربخات  خۆی  توانای  و  سەلیقە  ئەكتەریش 

بەسەر شوێندا.
بینەر وەكو هەمیشە لای ئێمە ڕەگەزە سەرەكی و پێكهێنەرەكەی 
ئەكتەرەوە  دوای  بە  سات  بە  سات  پێیەی  بەو  بوو،  نمایش 
بەو  ئەوەش  بوو،  دیمەنەكان  زیاتری  بینیینی  تینوی  و  بوو 
شوێن  بەجێهێشتنی  و  شوێندا  گۆڕانێكی  هەر  لە  كە  بەڵگەیەی 

لەلایەن ئەكتەرەوە رووكردنە شوێنێكی دیكە، بینەر راستەوخۆ 
كەسێك،  هیچ  كردنی  ڕێنوێنی  بەبێ   دەكەوت  ئەكتەر  دوای 
بینینی  و  نمایش  بۆ  بوو  بینەر  خودی  ئیشتیاقی  ئەوە  بەڵكو 
گرنگتر  لەمەش  نمایشدا،  لەگەڵ  تەواوەتی  تێكەڵبوونی  و  زیاتر 
دیمەنەی  لەو  نمایشدا،  لە  بینەرە  راستەخۆی  بەشداریپێكردنی 
كە جان دمۆ)كارگەر جەواد( لە دوای شاكاندنی ئاوێنەكە پارچە 
ئاوێنەكان كۆدەكاتەوە و بەسەر بینەردا دابەشیدەكات و پێیان 
دەڵێ  لە ووردبوونی حەیقەتدا ئێوەش بەشدارن. دواجار شانۆی 
ئێمە شانۆی بینین و هەست پێكردنە، شانۆی لەزەت و ستاتیكایە 

نەك تێگەیشتی كۆنكرێتی و سەپێنراوی پێشوەخت.
شەمەندەفەری  خۆرئاوابوون(  )تەنیایی  كۆتاییدا  لە 
لە  جیاوازتر  و  تر  وێستگەیەكی  گەیاندە  ئەزموونكاریمانی 
ئەزموونەكانی پێشوومان، بەم ئەزمونەشمان بەردەوامی خۆمان 
هەر  كە  ئێمەین  ئەوە  ووتمان  و  شانۆكاران  گوێی  بە  دایەوە 
بەردەوامین لە گەرانە لابۆرییەكانمان و جار دوای جار قووڵتر 
ئەبینەوە لە شانۆدا پیرۆزتر بۆی ئەڕوانین و جدیتر كاری تێدا 

دەكەن.

*یەكێك لە ئەكتەرەكانی نمایشەكە.

نەوە كوێرەكانی شانۆی كەركووك

*ئەم ووتارە پێشكەشە بەو پانزە شانۆكارەی كە نوێنەرایەتی 
شانۆی كەركوكیان كرد لە دیداری شانۆی كورد لە هەولێر

نا  و  مێژوویی  شوێنە  لە  پڕۆڤەین  سەرقاڵی  كە  كاتێ      
و  ئیكتیشافات  شوێن  بە  سەوداسەرین  كاتێ   شانۆییەكاندا، 
شانۆ،  باوەكانی  و  كۆن  رووانینە  و  تێز  لە  نوێ   دۆزینەوەی 
كاتێ  خۆشی و رەفاهیەتی ژیان وەلا دەنێین و كاتەكانی خۆمان 
دەبەخشینە شانۆ، كاتێ  قورسی و نەهامەتییەكانی ژیان وەلاوە 
بەتاڵكردنەوە  خۆ  بۆ  دەبینین  دەلاقەیەك  وەك  و شانۆ  دەنێین 
لە پیسەییەكانی ژیان كە ئەشێ  دواجار ئەو پیسییانە ڕۆحمان 
بخۆن. لە هەموو ئەم كاتانەدا بیر لەوە ناكەینەوە ببین بە نوێنەر 
و ئاڵاهەڵگری شانۆی شارەكەمان، بەڵكو شانۆ بۆ ئێمە كایەیەكی 
مەعریفییە و ئەمانەوێ  تەواوی زانیاری و پسپۆرییەكانمان لەو 
موجەرەد  هونەرێكی  وەك  تەنها  ئیدی  بكەینەوە  چڕ  بوارەدا 
بۆی نەڕوانین بەڵكو ئێمەش وەك زۆرێك لە ووڵاتانی ڕۆژئاوا 
بیكەینە زانستێكی تایبەت و پرۆفیسۆر و بیریاری خاوەن تێزی 

تیا بەرهەم بهێنین و دانشگای بۆ تەرخان بكەین. 
))دەنگێك لە تیپی شانۆی ئەزمونگەری كەركوكەوە((

   هەوڵەدەم ئەم ووتارە تەرخان بكەم بۆ قسەكردن و پرسیاركردن 
لەبارەی بیركردنەوە و ئیشكردنی سێ  نەوەی شانۆی كەركوك 
ئەوانیش نەوەكانی حەفتا و هەشتاكانی سەدەی رابردوو لەگەڵ 
نەوەكانی نەوەدەكان و لە كۆتاییشدا ئەو نەوە نوێیەی لە دوای 
پرۆسەی  دوای  لە  كە  ئەوانەی  تایبەتی  بە  و  دووهەزارەكان 

ئازادییەوە قەدەر یان تەهەورات یان )حەز و ویستی مەعریفە!!( 
هێنانیە نێوەندەكەوە  كە سەرگەردان سەرگەردان لە نێوان ئەمر 
و وەعزەكانی نەوەی كۆنی سەلەفی  دێن و دەچن و هەرچەند 
دەكەن ناتوانن شوناسێكی تایبەت بە خۆیان بدۆزنەوە و ببن بە 

خۆیان.
هەروەها بەشێكیشی تەرخان بكەم بۆ قسەكردن لەسەر دوایین 
دیداری  ناوی  ژێر  لە  كوردستان  شانۆكارانی  كۆبوونەوەی 

شانۆی كوردی كە لە شاری هەولێر بەستر.

نەوەی حەفتا و هەشتاكان:
ئایكۆنە دیارەكانی ئەم نەوەیە بریتین لە چەند ناوێك )سەلمان 
دڵپاك، عەلی كەریم  فازڵ جاف، جەلیل زەنگەنە، جیهاد  فایەق، 
و .....هتد( كە بە هەڵە و بە قەدەر بوونەتە شانۆكار و بە هۆی 
ئیشكردن لەسەر ئەو جۆرە شانۆیەی كە ختوكەی عاتیفەی بینەر 
ئەدات وایان كرد كە ببن بە دۆنكیشۆتی شانۆی كەركوك و بۆ 
ماوەی سێ  تا چوار دەیە خاوەندارێتی شانۆی شارەكە بكەن لە 
شوێن و كۆبوونەوە فەرمیەكان بە بێ  ئەوەی كە بۆ ساتێكیش 
لە خۆیان بپرسن ئایا كامەیە ئەو شانۆ جدییەی كە ئەو بەرێزانە 

لە ئەرشیفی شانۆی خۆیاندا شانازی پێوە دەكەن؟
 كارەساتەكە ئەوەیە كە زۆربەی ئەو بەرهەمانەی كە ئەم نەوەیە 
باسی  گەورە  فەزڵێكی  وەك  هەمیشە  و  دەكەن  پێوە  شانازی 
دەكەن و  پێمانی دەفرۆشنەوە  كاری درامی و تەلەفزیۆنین و كەم 
تا زۆر پەیوەندییان بە شانۆوە نیە تا ئەوان وەك شانۆكار پێیان 
بناسرێن! هەڵبەتە باس لەو جۆرە ئیشكردنانە نیە كە زیاتر خۆی 
بەوپەڕی سادەییەوە  دەبینیەوە و  قوتابخانە  لە جۆری شانۆی 

ئیشكردنانە  جۆرە  ئەو  ناكرێ   چونكە  دەكرا،  لەسەر  كاری 
كە  ئەوەی  جای  چ  بكرێ   ئەژمار  جاد  شانۆی  رەوتی  لەسەر 
ئەو ئیشكردنانەی ئەوسای كەركوك كە لەوپەری ئاست نزمی 
لە  و هەژاری تەكنیكیەوە پێشكەش دەكران بەجۆرێك پێموانیە 
ئێستادا خاوەنەكانی خۆشیان و دروستكەرانی ئەو شانۆیانە لە 

ڕوویان بێت لەسەر ئەرشیفی هونەری خۆیانی ئەژمار بكەن.
 تەواوی دەسكەوتی ئەم نەوەیە بریتیە لە چەند كارێكی حەماسیی 
چەپڵەڕێزانی  و  فیكە  هۆی  بە  كە  تەهەوراتی  و  نەتەوەیی 
جەماوەری نائاگا لە شانۆ، بوون بە شاكارەكانی شانۆی شار!كە 
ئەستەمە ئەم فەوزایە لەسەر شانۆ )بە مانا جدییەتەكەی( ئەژمار 
بكرێ  بەوەی كە خودی كەسەكانی ئەوكاتەی نێوەندەكە كەمترین 
مەعریفەیان نەبووە لەسەر زانست و تیۆرییە تازەكانی شانۆی 
ئیدی  بكەن!  ئەكادیمی  و  جدی  شانۆی  لەسەر  كار  تا  جیهانی 
پرسیار و گومانەكەی من لێرەوە دەست پێدەكات و هیچ كام لەو 
ئازیزانە لەژێر ئەم گومانە دەرناچن و ئەگەر ڕۆژێك نەوەیەكی 
و  كنە  بیانەوێ   و  بێت  دروست  كەركوك  شانۆی  بۆ  ئاگا  بە 
لێكۆڵینەوە لە مێژووی شانۆی شارەكەیان بكەن ئەبێ  ئەم نەوە 
كۆنە زۆر بە رەسمی داوای لێبوردن بكەن لەوەی كە ماوەیەكی 
زۆر خۆیان بە شانۆكار زانیووە و شانۆشیان نەكردووە بەڵكو 

خەریكی بەتاڵكردنەوەی هاش و هوشەكانی ناخیان بوون!

نەوەی دووەم كە بە نەوەی نەوەدەكان پۆلێن دەكرێن لەم ووتارەدا 

كەسە دیار و ئامادەكانی نێوەندی شانۆیی ئەو زەمەنە بریتین لە 
چەند شانۆكارێك كە خۆیان لە سیاقی چەند تیپێكدا ڕێكخستبوو 
و ئیشەكانیان بە شێوەیەكی گشتی تەرخان كردبوو بۆ كاركردن 

لەسەر سەبتی كۆمیدیا بەڵام چ كۆمیدیایەك؟! ئەو كۆمیدیایەی 
كە سەد دەر سەد پشت دەكاتە جەستە و تەواوی ئیشكردنەكانی 
دەكاتەوە  ناوچەیی چڕ  و  لۆكاڵی  مەنەلۆژی  و  وتووێژ  لەسەر 
بەمەش ئەگەر بینەرێك نابیست لەو نمایشە شانۆییانە ئامادەبوایە 
چونكە  بكردایە  مەشغول  لابەلاوە  كارێكی  بە  خۆی  ئەبوو 
نەیدەتوانی بە هیچ شێوەیەك تەماس لەگەڵ نمایشەكە ببەستێ  

ئەمەش بەهۆی نەبوونی ئەڵقەی وەصڵ لە نێوانیاندا..
بە پێی ئەو بەڵگە و دۆكیۆمێنتانەی لە بەردەستدان لە قۆناغی 
ساڵانی نەوەدەكاندا شانۆ لە كەركووك لەپەری سستی و لاوازی 
ئاست نزمیدا گوزەری كردووە بەوەی شتێك نەماوە بە ناوی 
شانۆوە بەڵكو ئەوەی كە حزوری هەبووە و بە ناوی شانۆوە 
لە  تەنها  بووە  شانۆیی  دیاردەی  تەنها  كراوە  بینەر  پێشكەشی 
بازنەی هەندێ  بابەتی كۆمەڵایەتیدا خولاوەتەوە بەبێ  ئەوەی كە 
ئیش لەسەر گومان و پرسیارە ئەزەلییەكانی مرۆڤایەتی بكاتەوە 
و موخاتەبەی ئەقڵ و هۆشی بینەر بدات. هەڵبەتە ئەم لاوازی 
پشتەوە  لە  جیاوازی  هۆكارگەلی  ئەكرێ   نزمییەش  ئاست  و 
بێت و ئێمە لێرە چەند هۆكارێك گریمان دەكەین. بۆ نمونە كە 
ئەشێ  یەكێك لەوانە كاركردنی رژێمی روخاوی بەعس بووبێ  
بۆ نابوتكردنی شانۆی كەركوك كە ئەم ئەگەرەیان تا رادەیەك 
لاوازە بەوەی كە شانۆی كەركوك پێشتر بەرهەمگەلی دانسقەی 
نەبووە و شانۆیەكی موغاییر نەبووە بەسەر شانۆی عێراقی و 

كوردیدا تا حكومەت بیەوێ  ئەم شانۆیە نابوت بكات!
لەو  عێراقی  كۆمەڵگای  تاكی  ژیانی  قورسی  تر  گریمانەیەكی 
عێراقەوە  كاتەی  ئەو  دۆخەی  ئەو  هۆی  بە  زەمەنییەدا  فەترە 
بنرێن  تا رادەیەك وەلا  كە وایكردبوو زۆربەی كایەكانی ژیان 

نەكاتەوە  داهێنان  لە  بیر  و  بێت  نانی  خەمی  تەنها  هاوڵاتی  و 
دواجار  بەڵام  نەبوو،  بەدەر  دۆخە  لەم  شانۆكاریش  كەسی  و 
ئەو دۆخەش داهێنان و كاری سەرمەدی ناوەستێنێ  و مرۆڤ 
دەتوانێ  لە خراپترین دۆخی ژیانیدا هونەر بكات بە كڵاوڕۆژنەی 
بینینی جوانییەكان و لەوێوە بەرەوە دونیای ئەبەدی و ستاتیكی 
هەنگاو بنێت و ئەگەر بۆ ئێستێكیش بێت تەپوتۆزی ماندویەتی 
دونیای فانی لە خۆی داتەكێنێ ، بەڵام ئەمە كەسی بە ئیرادە و 
بە سەلیقەی دەوێت نەك كەسانی كورت بین و نەفەس كورت. 

ئەمیش بەهەمانشێوە تارادەیەك لاوازە.
كەسەكانی  نەكردنی  هەست  گریمانەكانەكان  لە  تر  یەكێكی 
مەحكومن  و  شانۆیین  كائینێكی  ئەوان  كە  بەوەی  نێوەندەكە 
بەوەی كە بەردوام و بەر لە هەر شتێك شانۆكار بن و پرسیار 
ئەو  بۆ  دابنێن  خاڵێك  و  شانۆ  بۆ  هەبێ   جدییان  پڕۆژەی  و 
یەكەم  تازەوە  دێڕێكی  لەسەری  و  پێشوو  نەوەی  تەهەوراتەی 
پیتی شانۆیەكی جیاواز بنوسن ، بەڵام چ جۆرە كەسێك ئەتوانێ  
لە  ئەم كارانە بكات؟!ئەو كەسەی كە چەندین نمایشی شانۆیی 
چەندین ئاستی جیاواز بینیوە، ئەو كەسەی كە كاتێ  قسە دەكات 
ئەوە ئەو نیە كە قسە دەكات بەڵكو ئەوە ئەو كتێبخانە گەورەیەی 
پشتیەوەیەتی كە وا دەكەن ئەم كەسە شانۆییە بەم جۆرە لەسەر 
شانۆ بدوێت، كەسێك دەتوانێ  وابێ  كە بەراستی خەمی شانۆی 
شارەكەی بێت و لە ناخەوە بناڵێنێ  كاتێ  دەبینێ  هەندێ  پیری 
كەنەفت و هەندێ  منداڵ و مەزم بونەتە خاوەنی شانۆی شار و 
تا دێ  ئەو وێنەیە زیاتر دەشێوێنن كە چەند گروپ و كەسێكی 
خۆنەویست بەردەوام كار بۆ جوانكردنی دەكەن...كە من بەش 
تر ڕاستتر و  لەوانی  ئەم گریمانەی كۆتاییم پێ  بە حاڵی خۆم 



24

مەقبولترە
هەڵبەتە بە پشت بەستن بە بەڵگەكان و چاوخشاندن بە بەرهەم 

و كەسەكانی ئەو قۆناغە. 

نەوەی سێیەم گەنجەكانی دوای پرۆسەی ئازادی
هونەرەجوانەكان  پەیمانگای  نەوەی  بە  زیاتر  نەوەیە  ئەم 
بەرهەمەكانیشیان  و  كەسەكان  تەواوی  كە  بەوەی  دەناسرێن 
هەموو  بەپێی  دەردەكەون.  پەیمانگاوە  دامەزراندنی  دوای  لە 
لێكدانەوە لۆژیكی و عەقڵیەكان بێ  ئەبێ  ئەم نەوەیە واتا نەوەی 
تازە جیاوازتر بێت لەوانەی پێش خۆی نەچێت و نەوەیەكی بە 
ئاگا و خەمخۆر بێت بۆ شانۆی شارەكەی كە دەرگای كەركوك 
بە تەواوی بەرەو شارەكانی تری كوردستان كرایەوە و ئەمەش 
دەرفەتێكی باش بوو بۆ تێكەڵ بوون و ئاگادار بوون لە ئەزموونە 
جیاوازەكان، كردنەوەی پەیمانگای هونەرەجوانەكان، پێشكەوتنی 
تەكنەلۆژیا و دەسكەوتنی بە ئاسانی كە ئەگەر شانۆكار مەبەستی 
بێت ئەتوانێ  بە تەواوی بیخاتە خزمەتی پیشەكەیەوە، ئەمانە و 
چەندین هۆكاری تریش كە ئەكرا بە هۆیانەوە ئەم نەوەیەی شانۆ 
وەكو نەوەكانی پێشووی خۆی نەبێت بەڵام نەك هەر وا نەبوو 
بەڵك بە پێچەوانەوە هەندێك بیركردنەوە و ڕوانین لە ناو ئەم 
دەركەوتنی  بۆ  ئاماژەن  كە  بەدیدەكرێت  شانۆدا  نوێیەی  نەوە 
نەوەیەكی پەككەوتە و سەلەفی و ئەقڵ بۆگەن بۆ داهاتووی شانۆ 
و مەترسی دەخاتە سەر تەواوی كایە شانۆییەكە بە تەواوی ئەو 
لە لایەن  تەرا  و  تاك  كە  ئەزموونە دەگمەن و جیاوازانەشە و 

سەربازەوونەكانی شانۆی شارەوە دەكرێن.!!
ئەویش  هەیە  نەوەیەدا  ئەم  نێو  لە  كوشندەش  نەخۆشییەكی 

كردن  بەشداری  دوایی  لە  بوونە  خۆبایی  لە  و  غروری  پەتای 
بەشداریكردن  یان  پەیمانگا  خوێندكاریی  ئەزمونێكی  چەند  لە 
دانێ  چەند  كەبە هۆی دەسخەڵەت  لۆكاڵییەكانەوە  فیستیڤاڵە  لە 
هونەرمەند و شانۆكارێكەوە گوایە وایان تێگەیەنراوە كە ئەوان 
نەوەی داهاتووی شانۆن و داهاتووی شانۆی ووڵات لە دەستی 
، ئەم هاندانە موزیەفانەش وا لەو لاوانە دەكات  ئەواندا دەبێت 
ناشانۆییەكانی  ئەزمونەكانی كرچ و كاڵ و  بۆ  كە سەركەشانە 
دبێ   و  لوتكەدان  لە  ئەوان  ئیدی  وابێ   پێیان  و  بڕوانن  خۆیان 
نوێنەرایەتی تەواوی شانۆكارانی ئەو شارە بكەن ئاڵاهەڵگر بن 

هەرسێ   بەسەر  خێرامان  جەردێكی  كە  ئەوەی  دوای  ئێستا 
نەوەكەی شانۆی كەركوكدا كرد با بزانین كامانەن خاڵە هاوبەش 
و لێكچوو و خاڵە ناكۆكەكانیان، خاڵە هاوبەشەكانیان ئەوەیە كە 
هەر سێ  نەوەكە بێ پرۆژەن و تەنها وەك حەز و خولیایەكی 
كاتی بۆ شانۆیان ڕووانیووە لەم خاڵەدا نەوەی تازە زیاتر قسە 
بودجە  و  پێدراوە  ئیشكردنیان  كەدەرفەتی  بەوەی  هەڵدەگرێ  
بۆ هەندێك لە نمایشەكانیان خەرج دەكرێت بەبێ  هیج معیار و 
وەكو  سەرەتایە  گەنجە  ئەو  كە  وایكردووە  ئەمەش  پێوانەیەك 
غەنیمەیەك بۆ شانۆ و پرۆسەی شانۆ بڕوانێت هەمیشە شانۆ بە 
كەناڵێك بزانێت بۆ خۆ دەوڵەمەندكردن و سەفەركردن و خواردن 
و مانەوەی چەند شەوێك لە ئوتێلە راقییەكان، كە هەموو ئەمانە 
لە قیەممە باڵاكانی شانۆ ئەهێننە خوارەوە و وادەكەن كە بیر لە 
بیر  ئەوە  لەبری  نەكرێتەوە  مەعریفی شانۆ  و  لایەنی ستاتیكی 
لەوە بكرێتەوە چۆن و بە چ شێوەیەك كەمترین پارە لە ئیشەكە 
خەرج بكرێ  و زۆرترینی بۆ كەسی یەكەمی ئیشەكە بگەرێتەوە!!
خاڵێكی تری هاوبەش ئەوەیە كە هەموان كۆكن لەسەر ئەوەی 

شانۆ  كە  وایە  پێیان  و  نادەن  شانۆ  تیۆری  لایەنی  بە  گرنگی 
هەڵبەتە  نیە  تیۆری  بە  پێویستی  هێندە  و  پراكتیكە  هونەرێكی 
نوسەر، رەخنەگر،  بە دەگمەن  كە  دەردەكەوێ   لەوەوە  ئەمەش 
نەك  نەبووە،  دروست  شانۆكاراندا  لەناو  شانۆیی  لێكۆلەرێكی 
تا  نیە  زانیارییان  ئەوە  بەشی  هاوڕێیانە  ئەو  بەڵكو  ئەوە  هەر 
بتوانن چەند  لە كۆڕ و گردبونەوە هونەرییەكاندا حەقلمەعریفە 

دێرێكی بێ هەڵە دەرببڕن.
ئەگەرش بمانەوێ  قسە لەسەر خاڵە جیاوازەكانیان بكەین ئەوا 
هیچمان پێنانوسرێ  چونكە هەمووان هەر كۆپیی یەكترن بەبێ  
كەم و زیاد، لەسەر هەموو تەوەر و بابەتێكیش كۆكن و هیچكات 

رای پێچەوانە و دژیان نیە!!!
ماڵوێرانی شانۆی كەركوك گەیشتووەتە ئەوەی كە نەوەی كۆن 
و نەوەی نوێ  لە سەر تەواوی بابەتەكانی و دنیابینیەكان كۆكن 
ئاخر شتی وا لە هیچ وێرانەیەكی ئەم كەونە ڕووی نەداوە كە 
دوو نەوە سەد دەر سەد كۆك بن جكە لەم جەنگەڵەی كەركوك!
دواجار ئەوەی لای زۆربەی بەناوشانۆكارانی كەركووك  بەدی 
كوشندە  ژاوێكی  ژاوە   و  تەهەورات  لە  خۆی  زیاتر  دەكرێ  
دەبینێتەوە بەوەی كە هیچ شانۆكار و تیپ و گروپێك بۆ ساتێكیش 
شانۆ  بۆچی  كە  نەیپرسیووە  و  نەكردووەتەوە  خۆی  لە  بیری 
ئەلتەرناتیڤی  چیە؟  لە شانۆ  بوون  بەردەوام  لە  ئامانج  ئەكەن؟ 
ئەوان  مەعریفەی  تەقلیدی؟تخوبەكانی  شانۆی  بۆ  چییە  ئەوان 
و  ئینجاز  ئەو  شانۆدا؟كامانەن  فراوانی  فەزای  لە  كوێیە  تا 
دەسكەوتانەی كە ئەوان شانازی پێوەدەكەن لە مێژووی شانۆی 
بە خۆیان دەدەن كە  ئەمانەشدا حەق  لەگەڵ  ......هتد.  كەركوك 
نوێنەری تەواوی شانۆكارانی شارەكە بن لە كۆڕ و كۆبوونەوە 

جدیی و جەدەلییەكانی شانۆی كوردی!!
نوسینە  ئەم  كەهەوێنی  بكەم  بەوە  ئاماژە  كۆتایدا حەزەكەم  لە 
بانگهێشتكردنی ئەو پانزە كەسە بوو بۆ دیداری شانۆی كوردی 
هەڵبژاردەیەك  كە  دەكرد  كەركوكیان  شانۆی  نوێنەرایەتی  كە 
بوون لە هەر سێ  نەوەكەی شانۆی كەركوك تەنانەت لە نەوەی 
نوێ  كەسی وا بانگهێشت كرا بوو كە تەنها خوێندكارێكی قۆناغە 
سەرەتاییەكانی پەیمانگایە و رەنگە قەرنێكی تری پێویست بێت 
كەچی  مەسئولیەت،  هەستی  خاوەن  شانۆكارێكی  بە  ببێت  تا 
بانگهێشتی ئەو كۆبونەوە گرنگە گرابوو كە تێیدا باس لە تەواوی 
مناڵە  ئەم  و  دەكرا  كوردی  شانۆی  نەهامەتییەكانی  و  كێشە 
خەریكی  هەولێر  لە  ڕۆژ  سێ   لەوانەی  بوو  یەكێك  ژیكەڵەیە 
نیقاش و جەدەلی جدی بوو لە بارەی شانۆی كوردییەوە!!!!!!!!!!!!
!!!!!!!!!لەبەرامبەر ئەم  مناڵەدا كەسێكی وەكو شانۆكار و لێكۆلەر 
)نیهاد جامی( بانگهێشت نەكرابوو بەو بیانوەی كە گوایە جامی 
بۆ زۆربەی فیستیڤاڵ و كۆڕە شانۆییەكان داوەت دەكرێت و بە 
قەولی خۆیان با ئەمجار كەسێكی تر سودمەند بێت لەو ئیفادە!!!! 
ئاخ لەو كارەساتە ئەم هاوڕێیانە وایانزایوە كە ئەوان بانگێشتی 
چووتەوە  بیریان  و  كراون  كریسمس  و  ساڵ  ئاهەنگی سەری 
كە ئەوان چوون سێ  ڕۆژ لە هەولێر لێكۆڵینەوە ووتاری جدی 

پێشكەش بكەن لەبارەی كێشەی شانۆی كوردییەوە!!!

ئامادەیی گرۆتۆفسكی لە لابۆرە 
ئەزموونكارییەكەی تیپی ئەزموونگەری 

كەركووك
لێم دەپرسێت: ڕەسەنایەتی  بێتاقەت دەبم كاتێ  یەكێك  "تەواو   
لە كوێی نمایشە ئەزموونكارییەكانی شانۆی تۆدایە؟ ئەم جۆرە 
پرسیارانە پێشوەخت گریمانی ئەوە دروست دەكات كە پێویستە لە 
كاری شانۆی ئەزموونكاریدا هەموو جارێك تەكنیكێكی تازە بەكار 
بهێنرێت، ئەوەش لقێكە نەك رەسەنایەتی، هەروەك دەیسەپێنێ  كە 
پێویستە ئەنجامی هەموو كارێكی ئەزموونكاری پشكێكی تازەی 
كاتێك  شانۆیی  دیكۆرێكی  وەك  هاوچەرخدا  شانۆی  لە  هەبێ  
دەرهێنەر لە دیزاینەكەیدا هەندێ  بیرۆكە لە هونەری پەیكەرتاشی 
یاخود  ئەلیكترۆنیەكان وەردەگرێت،  توانا  لە  و هەندێكی تریش 
باوەكان  كابارییە  كەساییەتیە  بەشێوەی  ئەكتەرەكان  كە  كاتێ  
كە  دەكەن  بەرجەستە  ڕۆڵەكانیان  سێرك  موهەریجەكانی  یان 
ئێمە  نمایشەكانی  بەلام  جۆرە.  لەو  بووم  بەشێك  پێشتر  خۆم 
لە ) لابۆری شانۆیی( بە ئاراستەیەكی تردا هەنگاو دەنێت ئێمە 
لە وێستگەی یەكەمدا هەوڵ دەدەین كە خۆمان لە شوێنكەوتنی 
پێمانوایە  بەڵكو ئەوەی كە هەڵیدەبژێرین  یەك ئسلوبیی لادەین 
لە نێوان ئسلوبەكاندا باشترینیانە، لەوەوە لە هەوڵی خوڵقاندنی 
)بیركردنەوە(ین لە شانۆدا، هەروەها ئامانجی ئێمە دیاریكردنی 
سروشتی شانۆیە كە جیاوازترە لە تەواوی هونەرەكان، ئەوەشی 
)نمایش و دەربڕین( ە. پاشان نمایشەكانی  كە جیای دەكاتەوە 
ئێمە بریتیە لە گەڕانێكی هەڵهێنجراو و پوختە لە پەیوەندی نێوان 

ئەكتەر  تەكنیكی  پێمانووایە  ئێمە  بەمانایەكیتر  بینەر..  و  ئەكتەر 
جەوهەر و ناوەرۆكی شانۆیە"

ئێمە پێمانووایە تەكنیكی ئەكتەر جەوهەر و ناوەرۆكی شانۆیە....
دەسپێكی  بە  كرد  دێڕەمان  ئەم  گرۆتۆفسكی  وەك  ئێمەش 
ئەزموونەكانمان  شەمەندەفەری  دێڕە  بەم  ئیشەكانمان، 
زیاد  رەگەزە  هەموو  لە  كردەوە  خاڵی  شانۆمان  بەگەرخست، 
تیپی  لابۆرەكەی  لە  ئەكتەر  كرد،  كارمان  ئینجا  بێكەڵكەكان  و 
بوو  قەدیسە  ئەو  هاوشێوەی  كەركووكدا  ئەزمونگەری  شانۆی 
لای  چونكە  دەووت،  خۆی  ئەكتەرەكانی  بە  گرۆتۆفسكی  كە 
كار كە  بۆ  هاتبوو  پتەوەوە  قوڵ و  بەویستێكی  ئەكتەر  ئێمەش 
رووی  لە  بوو،  پاڵنەری  شانۆكردن  و  داهێنان  ویستی  تەنها 
جەستەوە تەواو ئامادەباش بوو بۆ تەواوی راهێنانە جەستەیی 
و دەروونیەكان، دواتر ئەكتەری ئەم لابۆرەی ئێمە لە ئەنجامی 
بیركردنەوەو لە سەر بنەمای تێگەیشتن و وەرگرتن دەجوڵایەوە،  
دیمەن و رووداوی بۆ نمایش زیاد دەكرد بە مەرجێك لە هێڵی 
گشتی نمایش لا نەدات لەمەدا سەركەوتین و دەسكەوتەكانیشمان 

لەشانۆی شارەكەدا هەر دەمێنێتەوە.
هێدی هێدی و بە پێی پێویست ئەو رەگەزانە خۆیان خزاندەوە 
ناو نمایشەكان وەكو جل و بەرگ كە لە زۆربەی ئەزموونەكانی 
تیپدا)هاملیت_ئۆدیبی زەردەشت _ یادەوەری دەنگ_ ئەنتیگۆنای 
فیگور  تەوزیفكردنی  بۆ  بوو  سەرەكی  ماتریالێكی  قەڵا......هتد( 
بیركردنەوەی  ئەنجامی  لە  كولتورەكان،  و  وبابەت  ڕووداو  و 
بە  تایبەت  جلێكی  جۆرە  كە  كرد  وامان  ماتریالە  لەو  قوڵمان 
ببیكەینە  و  بكەین  دروست  ئەزموونگەری  تیپی  ئەزموونەكانی 

یەكێك لە دەسكەوتەكانی گەڕانە شانۆییەكەمان.

ڕووبەرووی  گرۆتۆفسكی(  )جێرزی  رێبەرمان  وەك  ئێمەش 
و  نیە  رەسەن  ئێمە  كاری  كە  بووینەتەوە  ڕەخنەیە  ئەو 
خودی  هەر  ئێمە  وەڵامی  بەڵام  .....هتد،  و  نەكردووە  داهێنانی 
ئەزموونەكانن كە ئەگەر لێكۆڵەرێكی شانۆیی بە ئاگا كار لەسەر 
ئەزمونەكانی )هاملیتی كەركوك و و ئەنتیگۆنای قەڵا و ئۆدیبی 
كوێی  لە  بەرهەمانە  ئەو  دەردەكەوێت  بۆی  بكات  زەردەشت( 
ئەزموونكارییەتی دونیادان و تا چەند ئەساڵەت و رەسەنایەتی 
تێدایە چۆن توانیویانە پشكیان هەبێ  لە شانۆی ئەزموونگەری 
دونیادا وەك ئەوەی كە گرۆتۆفسكی دەڵێ ، چونكە بە تایبەت لەو 
سێ  ئەزموونەدا بە مەبەستەوە كارێكی زۆر و چڕ كرا لەسەر 
بابەتی رەسەنایەتی، بۆ نمونە لە ئەزموونی )هاملیتی كەركوك(دا 
خود و تاكی كەركوكی كرایە ماتریال بۆ ئیشكردن بەبێ  ئەوەی 
بەماتریالكردنە  بەو  ئاماژە  دیالۆگ  بە  یاخود  بەرگ  و  جل  بە 
بدرێت. هەروەها لە ئەزموونی)ئۆدیبی زەردەشتی( شدا زۆر بە 
دەگمەن كارمان لەسەر ئۆدیبە یۆنانییەكە كرد، هەموو تەركیزمان 
لەسەر ئەو گریمانەیە كۆكردەوە كە ئەگەر ئۆدیبی سۆفۆكلیسی 
یۆنانی وەك كەسایەتی وەر بگرین و بیكەین بە تاكێكی كوردی 
و كولتوری زەردەشتی بە قەدیدا ببڕین چی ڕوو دەدات؟! وە 
كردمان و ئۆدیبێكی تەواو كوردیمان خستە ڕوو كە بارگاوییە 
بە تەواوی كلتور و دابونەریتەكانی كۆمەڵگای كوردی و چەند 
یارمەتیدەر بوون بۆ تەوزیف كردنی  ماتریالێكی شانۆییەكەش 
ئەو كورداندن و رەسەنایەتییە، وەك ئامادەیی )ئاگر و گەنم( لە 

بەشێكی ئەزمونەكاندا.
و  زیادن  شانۆدا  لە  هەن  رەگەز  زۆر  كە  دەركەوت  "بۆمان 
پێویست نین و ئەكرێت لاببرێن، بۆ نمونە شانۆ ئەكرێت بە بێ  

ماكیاج و جلوبەرگ و دیكۆر و رووناكی و كارتێكەرە دەنگییەكان 
بینەر  شوێنی  لە  بێت  جیاواز  كە  نواندن  تایبەتی  شوێنێكی  و 
)تەختەی شانۆ(....هتد بەڵام ناكرێت بە بێ  بوونی پەیوەندییەكی 
روحی و ئیدراكی راستەوخۆ ـــ پەیوەندی گەیاندنی )زیندوو( لە 

نێوان بینەر و ئەكتەر"
 ئا لەم چەند دێڕەی خودی گرۆتۆفسكییەوە بۆمان رووندەبێتەوە 
كە كاركردنی تیپی ئەزموونگەری كەركووك چەندە قووڵ بووە 
و چ مەعریفەیەكی شانۆیی وورد لە پشت ئیشەكانەوە ئامادەیی 
ئەو  زۆربەی  ئەزموونەكاندا  تەواوی  لە  كە  بەوەی  هەبووە 
رەگەزە باوانە وەلاوە نراوە و زیاتر ئیش لەسەر ئەو پەیوەندییە 
هەژاردا  شانۆی  لە  كە  كراوە  راستەوخۆیە  ئیدراكیە  و  ڕوحی 
دەف( و  )سەگ  ئەزموونی  لە  نمونە  بۆ  دەركێت.  بۆ  ئاماژەی 
یەكێك  كاتێك  دەبێت  تەوزیف  دیمەنەدا  لەو  پەیوەندییە  ئەو  دا 
دەموچاوی  بە  ئاودەكات  ئاسنین  مەسینەیەكی  بە  بینەران  لە 
ئەكتەرێكدا بۆ پاكبونەوەی لە دوای تۆبە كردن و لە ئەزموونی 
ماسیگرییەوە  گەورەی  تۆڕێكی  هۆی  بە  دەرهێنەر  دا  )خاچ( 
بینەر و ئەكتەران پێكڕا دادەپۆشێ  و بە تەواوی لە بۆتەی ئەو 
لە  قسەكان  بەشێكی  ئەگەر  خۆ  دەیانتوێنێتەوە،  پەیوەندییەدا 
ئەزموونی )زولێخا لە خەونی یوسفدا( دا چڕ بكەینەوە ئەوە بە 
ئەو ووتەیەی گرۆتۆفسكی دەچەسپێتە سەری بەوەی  تەواوی 
بۆ نمونە لە ناوەراستی نمایشدا یەكێك لە ئەكتەرەكان بە هۆی 
لە  ئاگر  لە ماتریالەكانی ئیشەكە"  "كە یەكێك بوو  ئاگرەكەكەوە 
جەستەی بەردەبێت بەڵام بە هۆی كارلێكە توند و ڕوحانییەكەی 
نێوانیان هەر زوو بە بێ  پچرانی نمایش یەكێك لە بینەران ئاگرەكەی 
كوژاندەوە هەر وەكو ئەوەی كە ئەو بینەرە تەنها بۆ ئەوە لەو 

شوێنە بوبێت كە بەو ئەركە هەڵسێت، بەڵام واش نەبوو چونكە 
ئەو تەنها بینەرێكی ئاسایی بوو و پێشتریش نەیدەزانی كە ئاگر 
لەو ئەكتەرە بەردەبێت تا ئەم خۆی بۆ كوژاندنەوە ئامادە بكات...
ئەم بارە بۆ ئەزموونەكانی تریش درێژ دەبێتەوە و لە )هاملێتی 
كەركوكدا( هێندەی تر بەرجەستە دەبێت بەوەی كە لە دیمەنی 
كۆتاییدا كاتێك كە هاملێت دەمرێت و ئەكتەرەكان لەسەر شانیانی 
دادەنێن و بەرەو گۆڕستان بەرێدەكەون بینەرانیش بەبێ  ئەوەی 
بە خۆیان بزانن دەكەونە ڕێ لەگەڵیاندا و ئەگەر بۆ ئێستێك لێیان 
ڕوون بیتەوە وا هەست دەكەی كە ئەمە پرۆڤەیەكی شانۆییە و 
هەمووان  هەیە چونكە  ئەكتەری  لە سەد  زیاتر  دەرهێنەرەكەی 
بە هۆی  ناشت، دواتر  بەیەكەوە  یان  )هاملیت(  ئەزموونەدا  لەم 
ئەو گوڵانەوە كە لە ئەكتەرەكانیان وەرگرتبوو ماڵئاواییان لێكرد 
و دواتر بە جووڵە خۆنەویست و عەفەویەكانیان سەرەخۆشییان 

ئاراستەی )ئۆڤیلیا(ی خۆشەویستی هاملێت كرد.
"گرنگ نیە دابران لە نیوان تەختەی شانۆ وهۆڵ )شوێنی بینەر( 
دا دروست بكرێت تەنها لە بارێكدا ئەگەر دیمەنێك ئەوە بخوازێ  
دوای  بە  گەرانە  جەوهەری  ئامانجی  بەڵكو  ئەزموونكردن،  بۆ 
هەموو  لە  ئەكتەر  و  بینەر  نێوان  لە  تەندروست  پەیوەندییەكی 
نمایشێكی شانۆییدا و دواتریش وەرگێڕانی ئەو پەیوەندییەیە بۆ 

وێنەی بینراو"
خۆ ئەگەر بێینە سەر ئەوەی كە لە ئەزموونەكانی ئەم گروپەدا 
چۆن و تا چەند بە جدی و بە قوڵی كار لەسەر هاوئاستكردنی 
دەبێ   ئەوە  رەهەندەكانەوە  بە هەموو  كردووە  ئەكتەر  و  بینەر 
بڵێین كە ئەمان بەمەبەستەوە و لە ئەنجامی بیركردنەوە كاریان 
لەسەر ئەو چەمكە كردووە دروست وەك ئەوەی كە )ئەنتوان 

ئارتۆ( لە )شانۆی توندوتیژیدا( باسی گرنگی هاوتابوونی شوێنی 
و  نمایش  ئەتمۆسفێری  خوڵقاندنی  بۆ  دەكات  ئەكتەر  و  بینەر 
زۆربەی  لە  حاڵەتەش  ئەم  پاكبونەوە،  پرۆسەی  هاتنەئارای 
ئەمونەكاندا هەست پێكراوە بۆ نمونە لە )سەگ ودەف( و)خاچ( و 
)زولێخا( و )هاملێت( و )ئۆدیبی زەردەشت( و )یادەوەری دەنگ( 
كە لە تەواویاندا بینەر و ئەكتەر بە تەواوی هاوئاست بوونەوە 
و هەردوو كائینەكەش هەستیان بە یەكتر كردووە و هاومیحنەت 
بوونە و یەكتریان تەواو كردووە، بوونە بەو دوالیزمەی كە هەرگیز 
ناكرێ  بە بێ  یەكتر بێنە مەیدانەكە، هاوكات لە سەروبەندی چڕی 
و زۆری ئەزموونەكانی ئەو تیپەدا قسەیەكی وا بڵاو بووەوە كە 
" تیپی شانۆی ئەزموونگەری كەركوك گرنگی بە بینەر نادات و 
هەمیشە دەڵێن: با كەمترین بینەر بێن بۆ بینینی نمایشەكانمان...."
شانۆی  تیۆریەكانی  و  تێز  ئاگاداری  كەمێك  ئەوەی  هەڵبەتە   
چەندە  دێرە  ئەم  كە  تێدەگات  لەوە  بێت  جیهان  هاوچەرخی 
دەكرێت  گروپە  بەو  بەرامبەر  ئینسافییەكیشە  بێ   چ  و  هەڵەیە 
بەوەی كە هەمیشە بینەرانی ئەو تیپە بە ئاگاترین و ووریاترین 
شارە  ئەو  شانۆی  مێژووی  لە  بوون  بینەر  ڕێزلێنراوترین  و 
چونكە ئەو كارلێكەرەی لە نێوان ئەوان وئەزموونەكانی تیپەكەدا 

هەبووە حاڵەتێكی زۆر دەگمەن بووە!
هەمیشە  ئێمە  كە  دەردەكەوێت  كورتەدا  وێستگە  چەند  لەم 
گرۆتۆفسكی و شانۆ هەژارەكەیمان لە پێشەوەی ڕێبۆتوارەكەمان 
داناوە و پێمانووایە كە دەبێتە ئیلهام بەخش بۆ تەواوی كارەكانمان 
لە داهاتووشدا هەروەك ئەمەش نابێتەوە ئەوەی كە ئێمە ئیدی 
بیركردنەوەی خۆمان بوەستێنین و تەنها كار لەسەر تیۆرەكانی 

ئەو بكەین بەڵكو بە پێچەوانەوە ئەو تیۆرانەی ئەو وهاوشێوەكانی 
لە شانۆدا كلیلی كردنەوەی خەیاڵ و ڕوئیاكانمانن بۆ ئێستا و 

ئایندە.

* ئەو دێرانەی ناو كەوانەكان ووتەی گرۆتۆفسكین

ئۆدیبی زەردەشت
لەنێوان كولتور و سرووتدا

قشڵەی  لە  ڕۆژی7/1/2008  زەردەشت  ئۆدیبی  نمایشی 
كەركوك بەجەستەی )كاردۆ، كاروخ سەیفەدین، كارگەر جەواد، 
دیدار مەجید، شكۆ عومەر( نمایش كرا )نیهاد جامی(ش ئەركی 
داڕشتنەوەی پانتایی لە ئەستۆ گرتبوو. ئەم نمایشە سەرەتا لە 
ئەنجامی تەمارین و ڕاهێنانی ڕۆژانەوە بەرهەم هات، واتە هیچ 
دەقێك یا سیناریۆ و نوسراوێكی لەوەوبەر ئامادە نەبوو تاكو بە 
پێی خەت و هێڵكاریەكانی ئەو نووسراوە ئیش بكرێت، ئەمەش 
یەكێكە لە خەسڵەتەكانی تیپی شانۆی ئەزموونگەری كە زۆربەی 
ئیشەكانی تریشمان بەم شێوەیە و بە غیابی دەق بەرهەم هێناوە، 
چونكە ئێمە كار لەسەر ئەوووتەیە ئەكەین كە: "دەق لە بۆشاییدا 

و بە جەستەی ئەكتەر ئەنووسرێتەوە"
بۆچی ئۆدیبی زەردەشت؟

دیارە ناونانی ئیش لەلای تیپی ئەزموونگەری لە دوای گەیشتنە 
ئێمە  كە  بەرئەوەی  لە  ئەمەش  دێت،  نمایشكردنەوە  قۆناغی 
لە  نیە تاكو ناوی ئیشەكە  سەرەتا هیچ دەق و نووسراوێكمان 
چەند  ڕاهێنانێكی  لەدوای  بۆیە  لامان،  بێت  ئاشكرا  سەرەتاوە 
ئەڕوات  لایەكدا  چ  بە  ئیشەكە  ئاقاری  زانیمان  كە  ڕۆژییەوە 
ئەوكات بیر لە ناوی ئیشەكە ئەكەینەوە، لە )ئۆدیبی زەردەشت( 
دا ئیش لەسەر چەند لایەن و چەمكێك كرابوو، سەرەكیترینیان 
كوردی  بە  سۆفۆكلیس  ئۆدیبی  ئەگەر  كە  بوو  گریمانەیە  ئەو 
و بە ئێرە بكرێت چۆن ئەبێت و چی ڕووئەدات؟ هەڵبەت زۆر 
یۆنانی  ئۆدیبی  یۆنانییەكە،چونكە  )ئۆدیب(ە   لە  ئەبێت  جیاواز 

بارگاویە بە كولتوری گریكی، سەرەتا  ئەبێ  ئۆدیب لەو كولتورە 
ئەبستراكت بكرێت و بە مانای ووشە بە كوردی و بە زەردەشتی 
كوردی،  كولتوری  لەسەر  ئیشكردنەوەیەكە  بە  ئەمەش  بكرێت، 
زەمەنە  بە  كوردی  كولتوری  چەندە  بەوەی  كرابوو،  هەرواش 
كۆنە ئاینیەكەی كە زەردەشتیەتە لە كارەكەدا ئامادەگی هەبوو، 
نیهاد  ئیشەكانی  لە  بەبەردەوامی  ئاگر كە هەمیشە و  نمونە  بۆ 
جامی و تیپی ئەزموونگەری ستركتۆرێكی سەرەكیە، چونكە ئاگر 
هێندەی كولتورێكی كۆنی كوردیە، بەو ئەندازەیە تایبەت نیە بە 
هیچ گەلێكی تر، ئاگر سەرەكیترین سومبولی كوردە بەوەی كە 
هەموو كوردیك باوەڕی بەوەیە كە لە سەری ساڵی كوردیدا ئاگر 
لە سەر چیاكان بكەنەوە بۆ دەربرینی هەستی خۆشی، كاتێكیش 
سەرچاوەی  لەوێوە  هەر  كراون  ناوزەند  پەرست  ئاگر  بە  كە 
و  ژیان  رەمزی  زەردەشتیەكان  لای  گەنم  هەروەك  گرتووە،  
ژیانەوە بوو،،لێرەدا نیهاد جامی بە چەشنێ  تەوزیفی گەنم ئەكات 
كە فیعلەن گەنم ڕەمزی ژیانەوەیە بەوەی كە لە دیمەنێكدا بینرا 
بەشێك لە ئەكتەرەكانی )ئۆدیبی زەردەشت( بە هۆی تاعونەوە 
چاوەكانیان  گەنمەوە  بەكارهێنانی  لەرێگەی  دواتر  ئەبن  كوێر 
چاك ئەبێتەوە. یان بەكارهێنانی دەستاڕ، كە ئەمیش كولتورێكی 
بە  بدرێت  شێوەیە  لەو  بەردی  دوو  ئەگەر  كە  كوردیە  تری 
دەست ئەكتەرێكی پۆڵۆنی نەژادەوە ڕەنگە هەرگیز نەزانێ  بەو 
بەكاریبهێنێت  بە شێوەیەك  ڕەنگە  بەڵكو  بهێنی،  بەكاری  جۆرە 
لە  یاخود  دەستەوە.  بە  بدات  جیاوازتر  زۆر  دەلالەتێكی  كە 
سەراپای نمایشەكە و لە چەند شوێنێك بە تایبەتی، ئەكتەرەكان 
دەنگ و هاواری زەردەشتیان لێوە دەردەچێت، وەك ئەوەی كە 
زەردەشتی  ووشەیەكی  چەند  بە  )كاردۆ(  نمایشەكە  سەرەتای 

دەستپێكی نمایشەكە ڕادەگەیەنێ )گەوشا كەرەج داكا با ئیما(. یان 
ئەو كاتەی كە )دیدار مەجید( لە یەكێك لە پەنجەرەكاندا هاوار 
بۆ )ئاهورامەزدا( ی خواوەندی زەردەشتیەكان دەكات و دواتر 
ئەمە  بەكاردێنێ ،  زەردەشتی  ی  )گاتا(  ووشەی  جارێك  چەند 
بەكاردێنن وەك  تری زەردەشتی  دیالۆگێكی  و  و چەند ووشە 
ئەكتەرەكان  كە  كاتێ   بینرا،  نمایشەكەدا  كۆتایی  لە  كە  ئەوەی 
هاوار  دەنگەوە  و  جووڵە  لەڕێگەی  دیسان  ئەبن  وشەل  كوێر 
یۆنانیدا  )ئۆدیب(ی  لە  كە  ئەوەی  یان  )ئاهورامەزدا(.  ئەگەیەننە 
خەڵكەكە بەهۆی تاعونەوە ئەمرن، بەڵام لە )ئۆدیبی زەردەشتی( 
كە  ئەدەن،  دەست  لە  قاچەكانیان  و  چاو  تاعونەوە  بەهۆی  دا 
جۆرێك  چەند  بە  من  و  هەڵوەستەیە  جێی  كۆتایی  خاڵەی  ئەم 
ڕاڤەی ئەكەم، وەكو ئەوەی كە مرۆڤی خۆرهەڵاتی بە گشتی بە 
هێزترن لە ڕۆژاواییەكان، یان ئەوەی كە نیهاد جامی بیەوێ  بڵێ : 
ئەگەر من  دروستكەری بنیادەمەكان بم و دەسەڵاتی خواوەندم 
هەبێ  بەبەزەیی تر ئەبم و چانسی زیاتری ژیان ئەدەم بە مرۆڤ 
بەڵكو  نەمرن،  یەكسەر  بوون  تاعون  تووشی  كاتێ   كە  بەوەی 

قۆناغی یەكەم چەند ئەندامێكی لەشیان لێوەرئەگرمەوە.
كۆكردنەوەی چەند كولتورێك لە ئۆدیبی زەردەشتدا

 لە ئۆدبیی زەردەشتدا دەرهێنەرهەوڵی داوە سوود لە چەمكی 
هاتووە  كە  بەوەی  وەربگرێ ،  بروك(  )پیتەر  كولتوری  فرە 
هندیە  خێڵی  كولتوری  و  )زەردەشتی(  كوردی  كولتوری 
سوورەكان و یۆنانی كۆنی كۆكردۆتەوە، وەك پێشتر ئاماژەمان 
پێیدا لە كولتوری كوردیدا چەند ماتریالێكی وەك ئاگر و گەنم 
سروتی  سوورەكان  هیندیە  كولتوری  لە  وەرگرتووە،  و....هتد 
وەرگرتووە،  نێچیرێكیان  كەوتنی  چنگ  كاتی  و  كۆبوونەوەیان 

هەرچی لە كولتوری یۆنانیە كۆنەكانە چەند توخمێكی وەرگرتووە 
وەك باوەڕ بوون بەقەدەر و خواوەندە جیاجیاكان و تاعون، ئەو 
هاتووە هەموو ئەم كولتورانەی وەك ماتریالی ئیش وەرگرتووە 
نمایش كردووە، بەڵام  ئامێزدا  لەشانۆیەكی ڕیتوال  و هەمووی 
ترە  یەكێكی  فرە كولتوریش  تازەی  خۆی.  تێڕوانین  دید و  بە 
لەو چەند چەمكە تازانەی كە دەمێك نیە خزاوەتە نێو ئیشەكانی 
هاتووە  لێرەدا  جامی  نیهاد  بەڵام  ئەزموونگەریەوە،  تیپی 
گۆڕانكاریی كردووە لەو تێگەیشتنەی كە )پیتەر بروك( هەیەتی 
بۆ چەمكی)فرە كولتوری(، بەوەی كە بروك بەو چەشنە كار لە 
گوزارشتكەر  بتوانێت  كەسێك  تاكە  كە:  ئەكات  كولتوریدا  فرە 
لەلای  بەڵام   هیندیە،  مرۆڤێكی  بێت  هیند  كولتوری  دەربڕی  و 
نیهاد جامی ئەم حاڵەتە گۆڕاوە بۆ ئەوەی كە ئەكرێت ئەكتەرێكی 
ڕادەیەك  تا  و  شانۆیی  مەعریفەیەكی  بە  بارگاوی  بەڵام  كورد 
شارەزا لەو كولتورەی كە ئیشی تێدا ئەكرێت ببێت بە دەربڕی 

ئەو كولتورە )جەستەی كولتوری(.
ئیشكردنمان  بە  دەست   دوای  لە  ئەزموونگەری  تیپی  هەڵبەت 
نامۆ  تری  چەمكێكی  ئەزموونەكانماندا،چەند  قۆناغی  دووەم  لە 
ئەوانیش  نێوەندەكەوە،  فرێدایە  كوردیمان  باوی  شانۆی  بە 
چەمكەكانی )جەستەی كولتووری و داڕشتنەوەی پانتایی...هتد( 
بوون، دیارە ئەمانەش هەر لە خۆڕا و بە عەفەوی نەهاتبوونە 
هێنایە  كولتورمان  چەمكی  كە  هات  ئەوە  دوای  بەڵكو  گۆڕێ ، 
لە  و  بكەین  فراوان  شانۆ  هەوڵماندا  ئەزموونەكانمانەوە   نێو 
و  وەك)ئەنترۆپۆلۆژیا  زانستێكی  چەند  بە  گرنگی  شانۆدا  پاڵ 

سۆسۆلۆژیا و ...هتد( بدەین.

ستروكتووری ڕیتوال لە ئۆدیبی زەردەشتدا

ئیشەكانی  زۆربەی  بەڵكولە  ئیشە،  لەم  تەنها  نەك  ریتوال 
بووە،  سەرەكی  بونیادێكی  دا  ئەزموونگەری  تیپی  پێشوتری 
وەك لە )سەگ و دەف(، )زولێخا لە خەونی یوسفدا(، )هاملێتی 
بە  و  هەرجارە  بەڵام  بینرا،  دا  دەنگ(  )یادەوەری  كەركوك(، 
شێواز و تێگەیشتنێكی جیاواز و لە ژێر تێڕوانین تیۆری یەكێك 
لە تیۆریستە جیهانیەكان بۆ نمونە لە )سەگ و دەف( و )زولێخا 
لە خەونی یوسفدا( بەو شێوەیە كار لە سەر سرووت كرابوو كە 
ئاڕتۆ مەبەستیەتی لە شانۆی توند و تیژیدا باسی دەكات، ئەوە 
لێنا )دوو پڕۆژە بۆ شانۆی توندوتیژی(،  ناومان  بوو دواترش 
لە )هاملێتی كەركوك( لە ژێر تیۆر و بۆچونەكانی )گرۆتۆفسكی( 
دا سرووتمان تەوزیف كردبوو بە هەمان شێوە لە )پرۆڤەیەكی 
شانۆیی بۆ چاوەروانی گۆدۆ( و )خاچ( یشدا بەپیی تێڕوانینەكانی 

یوژینۆ باربا و تایرۆف كارمان كردبوو.
لە  سوودمان  هاتین  یە  زەردەشتدا(  )ئۆدیبی  لە  هەرچی  بەڵام 
خۆی،  وەكو  نەك  كەچی  بینی،  سوورەكان  هندیە  سرووتی 
دەرهینەر هاتووە بەو شێوەیە دایڕشتوەتەوە كە لە شانۆیەكی 
زەردەشتیەكان،  سرووتی  یان  بیخوڵقێنێتەوە،  ئامێزدا  سرووت 
ئەبین  زەردەشتیانە  و سرووتە  دەنگ  ئەو  گوێبیستی  كە  كاتێ  
لە  ئەكەیت  هەست  تەواوی  بە  كە  دەریئەبڕین  چەشنێك  بە 
پەرستگایەكی زەردەشتییەكان وەستاوی، بەڵام لێرەشدا گۆڕان 
بەسەر سرووتە ئەسڵەكەدا هاتووە وەك ئەوەی كە فیگورێكی 
ئەگەیەنێتە  خەڵكەكە  ئاهونزای  و  هاوار  مەجید(  )دیدار  مێینە 
)ئاهورامەزدا(، یاخود كاتێ  كە تەواوی ئەكتەرەكان كوێر ئەبن 

هاواری )موغ( بۆ )ئۆدیبی زەردەشت( دەكەن كە بینەر بەتەواوی 
هەست بە بوونی ئەو سرووتە شانۆییە ئەكات.

ئۆدیبی یۆنانی 

زەردەشت( )ئۆدیبی  نمایشی  نێو  لە  هەر  دەرهێنەر  نیهادجامی 
وەك  واتا  دەكات،  نمایش  سۆفۆكلیس  ئۆدیبی  دەقی  دا 
بە  دەبات  ناوی  و  دەكاتەوە  لەسەر  حەختی  براندیللۆ  ئەوەی 
ئەكتەر و  پێنج  بە جەستەی  بەڵام  ناو شانۆ(،  )شانۆ  پرۆسەی 
بە شێوازێكی كورت و بەبێ  بوونی هیچ حیوار و دیالۆگێك و 
دوور لە تەختەی شانۆ و خاڵی لە دیكۆر و ئێكسسواری زەخم، 
ئۆدیبی كلاسیكی  ئەمە  تەواوی هەست دەكات كە  بە  بینەریش 
نمایشەی  ئەم  ئەوەش  لەبەر  زەردەشتی،  ئۆدیبی  نەك  یۆنانیە 
لە ناو نمایشەكەی خۆیدا پێشكەش كرد تاكو بینەر هەست بەو 
نێوان ئۆدیبی یۆنانی و  لە  بەراوردكاریە بكات كە  جیاوازی و 
ئۆدیبی زەردەشدا هەیە، دەرهێنەر بەم نمایشە كورتەی ئۆدیبی 
كە  كردەوە  ڕەت  تێڕوانینانەی  و  بۆچوون  ئەو  هەموو  یۆنانی 
گوایە ئۆدیب دەقێكی گەورە وپیرۆزە و كەس ناتوانێ  دەسكاری 
بكات و نمایشكردنی لە دەرەوەی تەختەی شانۆ و بەبێ  دیكۆر 
كارێكی  و  كفرە  كۆن  كلاسیكی  وبەرگی  جل  و  موفرەدات  و 
ئەستەمە، لە پاڵ ئەمانەدا دەرهێنەر كاری لە سەر چەند چەمك 
و لایەنێكی تریش كردبوو، وەك غەریزە شەڕانگێزیەكانی ناخ، 
كاتێ  مرۆڤەكان كوێر ئەبن پێویستیان بە دەورووبەرەكەیانە و 
چەند زەلیل و داماون، بەڵام كە یەكێك هەوڵی چاكوونەوەیان 
ئەدات، یەكەم كاری دوای چاكبوونەوەیان بیركردنەوە لە شەڕ 

بینرا  دیمەنەدا  لەو  وەك  دەورووبەرە،  و  یەكتر  پەلاماردانی  و 
كە )كاروخ و شكۆ( پێش چاك بوونیان چەند بەبێتوانایەوە لە 
چاوەڕوانی )كارگەر( دان بۆ ئەوەی كە لە پەرستگاكە گەنم بێنێت 
بۆ چاك بوونەوەیان، بەڵام هەركە چاویان ئەكرێتەوە یەكسەر 
بەكاریان  چاو  جێی  لە  پێشتر  كە  دەستیان  عەساكانی  دار  بە 
ئەهێنا پەلاماری یەكتر و دەورووبەریان ئەدەن. لایەنێكی تری 
نمایشەكە ئەوەیە كە ئەمانگێڕێتەوە بۆ چاخە بەردینەكانی مرۆڤ، 
بەڵام لێرەدا بەتایبەتی جەخت ئەكاتە سەر غەریزە سێكسیەكانی 
ئینسان و باسی چەند قۆناغێكی مێژوویی ئەكات وەك مۆنۆپۆل 
كردنی هەموو شتەكان بە ژنیشەوە لە لایەن  ڕەگەزی نێرینەوە، 
پێناو دامركانەوەی مەرامە سێكسیەكان.پاشان زەمەن  لە  تەنها 
ژن  كە  قۆناغەی  ئەو  سالاری،  ژن  قۆناغی  بۆ  ئەبێت  تەحویل 
دەسەڵاتی ڕەهای هەیە و خۆی سەرپشكە لەوەی كە بیەوێ  لە 
یەك كاتدا سێكس لەگەڵ یەك كەس یان چەند كەسێكدا بكات، 
ئەم قۆناغانەش لەو دیمەنەدا دەردەكەوێ  كە )شكۆ و كارگەر( 
هەریەكە و بە هەر چەشنێك بێت و بە نرخی هێز هەوڵ ئەدات 
ئەگۆڕێ   قۆناغەكە  ڕابكێشێت،پاشانیش  خۆیدا  بەلای  )دیدار( 
بە  ئەكەوێتە دەست ژن و ژنیش  ئەو دەمەی كە دەسەڵات  بۆ 

ئارەزوومەندانە هەردووكیان هەڵدەبژێرێ  بۆ جنس كردن.

فەزا و شوێن

بۆ ئۆیبی زەردەشت لەسەر تەختەی شانۆ نمایش نەكرا؟
 دیارە كاركردن لە دەرەوەی هۆل و تەختەی شانۆ خەسڵەتێكی 
تری نیهاد جامی و تیپی شانۆی ئەزموونگەرییە، هەڵبەت ئەمەش 

وا  قۆناغەمان  ئەم  ئیشكردنی  زەروریەتی  بەڵكو  نیە،  خۆڕا  لە 
بكەینەوە  ڕەت  تیگەیشتنانە  جۆرە  ئەو  ئەوەی  بۆ  ئەخوازێ ، 
بەڵكو  و......هتد(  پیرۆز  تەختەی  و  پیرۆز  )هۆڵی  ئەوترێ   كە 
پیرۆز  چەمكەكانی)شانۆی  لەسەر  جەخت  ئەمەدا  لەبەرامبەر 
ئەمەش  ئەكەینەوە،هەڵبەت  گرۆتۆفسكی  پیرۆز(ی  ئەكتەری  و 
ئەكتەر  كە  ئەكات  باسی  گرۆتۆفسكی  كە  ئەوەی  وەكو  نەك 
ئێمە  ئەكات  ناوزەند  )كڵێسا(  بە  شانو  و  )قەشە(  بەقەدیس 
هاتووین گۆڕانییان بەسەردا دێنین و ئەكتەر بە )موغ( و شانۆ 
بە )ئاتەشگا( ئەشوبهێنین، ئەمەش نەك بۆ زیندووكردنەوەی ئەو 
كە  ڕادەیەی  ئەو  تا  شانۆ  كردنی  پیرۆز  بە  بۆ  بەڵكو  ئاینانە، 

پیرۆزی شانۆ هیچی كەمتر نیە لە پیرۆزی ئاینە ئاسمانیەكان.
ئێمە لە تیپی شانۆی ئەزموونگەری لە بارەی شوێنی نمایش و 
پانتایی ناتەباوە كار بەو قسەیەی پیتەر بروك ئەكەین كە ئەڵێ  
لێدرووست  ڕاستەقینەی  شانۆیەكی  بدەرێ   بەتاڵم  "پانتاییەكی 

دەكەم"
  لە زۆبەی ئیشەكانی پێشتریشماندا كارمان لەسەر شوێنی نا 
شانۆیی و پانتایی ناتەبادا كردووە،وەك لە )هاملێتی كەركوك( 
مێژوویمان  شوێنێكی  كە  بینرا  یوسفدا(  خەونی  لە  )زولێخا  و 
ئیشەكانی  لە  شێوە  هەمان  بە  شانۆیی،  پانتاییەكی  بۆ  گۆڕی 
ئۆدیبی  ئەگەر  داوەتەوە.  ئەم چەمكانە ڕەنگی  پێشووتریشماندا 
بە  بكرایا  نمایش  تر  شوێنێكی  هەر  لە  یا  هۆل  لە  زەردەشت 
دڵنیاییەوە ئەم ئیشەی ئێستا دەرنەدەچوو، بەڵكو تەواو جیاواز 
ئەبوو، بەوەی كە نمایشەكە زادەی ئەو شوێن و بینا و شێوە 
ئاگر  ناتوانی  تۆ  هەڵبەت  كراوە،  لێ  ئیشی  ئێستا  كە  میعمارییە 
لەسەر تەختەی شانۆ بكەیتەوە كە ئاگریش ماتریالێكی سەرەكی 

قۆناغەیاندا،  لەم  مەحاڵە  كەنەبوونی  ئەزموونگەریە  ئیشەكانی 
زیاتر  تۆ  شانۆیی  سرووتێكی  كردنی  دروست  بۆ  دووەم 
پێویستت بە شوێنێكی كۆن و شوێنەوارە، وەك لە هۆڵ و سەر 
تەختە، كە بە دڵنیایەوە بینەر لەو شوێن و بینا كۆنانەدا زیاتر 
هەست بەو سروت و شانۆ ڕاستەقینەیە ئەكات.. نەك لە هۆڵدا، 
بە ڕەهایی  ئەزموونگەری  تیپی  كە  ناگەیەنێت  ئەوە  ئەمە  بەڵام 
هۆڵی شانۆ ڕەت بكەنەوە، بەڵكو لەم قۆناغەیاندا وا ئەخوازێ  كە 
ئەزموونەكانمان لە دەرەوەی هۆڵ نمایش بكەین، ڕەنگە لە قۆناغی 
داهاتوو یان دواترمان ڕووبكەینەوە هۆڵ و كارەكانمان لەسەر 
جۆرێكی  بە  ئومێدەوارم  من  كە  بكەین،  نمایش  شانۆ  تەختەی 
وا نەگەڕێینەوە هۆڵ كە بینەرەكانمان خۆزگە بە ئەزموونەكانی 

پێشووترمان بخوازن. 

